
Ilitsersuut

Ilinniartitsisumut
Ilinniartitsisup atuartoq suleqatigalugu ilik-
kagassatut anguniagassat atuartitsinermi
tunaartarineqartussat ingerlaavartumik aala-
jangersortassavai. Maluginiarneqassaaq allo-
riarfimmi ilikkagassatut anguniagassat tama-
tigorluinnangajak anguniakkanut minnernut
klassimut tamarmut, eqimattakkaartunut atu-
artunulluunniit ataasiakkaanut tulluartun-
ngorlugit aggulunneqartartussaammata.
Suleriaasissat, periusissat aammalu atuartit-
sissutissatut qinigassat kiisalu naliliinermi
periusissat ilinniartitsisut atuartullu suleqati-
giillutik aalajangersortassavaat.

Naliliineq pillugu nalunaarummi allassima-
voq atuartut tamarmik ilinniartitsisutik pe-
qatigalugit minnerpaamik ukiumut marlori-
arlutik iliuusissaminnut pilersaarusiortassa-
sut. Atuartut pilersaarusiaminni tassani nam-
minneerlutik anguniakkatik ilikkagassatut
anguniagassanut tulluarsagaasut allattortas-
savaat. Atuartup pilersaarusiani taanna ilik-
kagassatut anguniakkanik angusaqarniarner-
mini ikorfartuutigissavaa. Aammattaaq atu-
artup pilersaarusiani anguniakkanik qanoq
angusaqarsimatiginerminut nalilersuinermini
sakkugissavaa.

Nalunaarummi aamma allassimavoq atuar-
fik, atuartup imminut nalilersornera pilersaa-
rusiaalu aallaavigalugit, atuartup atuartitsis-
sutigineqartuni pissarsiaanik ingerlaavartu-
mik naliliisassasoq. Tamatumani siunertaa-
voq ingerlaavartumik naliliineq atuartitsine-
rup pilersaarusiorneqarnerata ingerlateqqin-
nissaanut tunngavissanik pissarsissutaassa-
soq aammalu atuartumut taassumalu anga-
joqqaavinut atuartup atuaqqinnissaa ilinnia-
gaqaqqinnissaalu pillugit siunnersuinissamut
tunngavissiissasoq. Kiisalu ingerlaavartumik
naliliineq atuartup atuartitsissutaasuni pigin-
naassusiinik, suliamigut naammassisaanik
atuarfimmilu sulianut qanoq tunniusimatigi-
neranik ilinniartitsisup uppernarsaasiornera-
nut tunngavissiisussaavoq.

Ingerlaavartumik naliliineq periarfissarpas-
suit atorlugit ingerlanneqarsinnaavoq.
Assersuutigalugu makkunuunatigut:

• Misilitsissutit, suliassiissutit, angerlarsi-
malluni suliassiissutit, nalunaarusiat, naa-
lisakkat, oqaatsit aallarniutaasussat il.il.

• Isiginnaartitsinerit, saqqummiussinerit,
oqalugiarnerit, PowerPointikkut saqqum-
miussinerit

• Ilusiliat, mindmaps, titartakkat, assitaler-
suinerit

• Portfolio, logbogit, allattukkat
• Internettimi quppersakkat e-mailsillu
• Oqallinnerit, apersueriaatsit
• Videukkut radiukkullu saqqummiussassa-

liat
• Skemat apersuinermi immersugassat

Naliliinermi arkit ataasiakkaat, 1. klasse
kiisalu 2. aamma 3. klasse

Ark 1:  Atuartup imminut nalilersornera.
Immersorneqarsinnaasoq:

Titartakkap naavani atuartup ilinniartitsisuni
suleqatigalugit atuartitsissutaasuni nammi-
nerlu inuttut anguniakkani / anguniaqqaa-
rumasani allassavai. Atuartup siusinnerusuk-
kut atuarnermini titartakkamik taamaattumik
immersuereersimaguni titartakkat taakkua
marluk imaat sanilliutissavai immersuiffis-
sallu amigaatini immersorlugit. Titartagaq
aamma assigiinngitsutigut atorneqarsinnaa-
voq: sulianik aalajangersimasunik suliaqalin-
nginnermi immersorneqarsinnaavoq, atuartit-
sissutaasussanik ingerlatsinerup nalaani ator-
neqarsinnaavoq, atuarfiup angerlarsimaffiul-
lu oqaloqatigiilinnginnerini immersorneqar-
sinnaavoq il.il. Taamaalilluni titartagaq
ingerlaavartumik naliliinermut ilaalluinnalis-
saaq. Angajoqqaanut ilisimatitsissutitut titar-
tagaq atuartup angerlaatissavaa.

Ark 2: Ilinniartitsisut immersugassaat.
Immersorneqarsinnaasoq:

Atuarfiup angerlarsimaffiullu oqaloqatigiin-
nissaat sioqqullugu atuaqatigiit ilinniartitsi-
suisa immersugassaq taanna immersussa-
vaat. Klasselærerip oqaaseqaasiamik (1.
klassimi) aammalu oqaaseqaasiamik ilassu-
taasunillu oqaaseqaatinik (2. aamma 3. klas-
simi) Ark 3-mi allatassanik allataqarnissaa-
nut arkimi uani allattukkat tunngaviusus-
saapput. Arkimi ilitsersuut aamma takuuk.



Ark 3: Oqaaseqaasiaq. Immersorneqartussaq. 

Atuarfiup angerlarsimaffiullu oqaloqatigiin-
nissaat sioqqullugu arki klasselærerip immer-
sussavaa, ilaatigut ilinniartitsisut immersu-
gassaat aallaavigalugu. Atuartup oqaaseqaa-
siaq angerlaatissavaa atsiorneqartussaammat.
Ataatungaani atuartitsinerup ingerlanneqar-
nera pillugu paasissutissiinerit allanneqassap-
put.  1. klassimi piffissap sivisussusileriikkap
iluani akunnerit atuartitsiviusussatut pilersaa-
rusioriikkat amerlassusaat, piffissap sivisus-
susileriikkap iluani akunnerit atuartitsiviusut
ingerlanneqarsimasut amerlassusaat kiisalu
atuartup akunnerit atuartitsiviusut peqataaffi-
gisaasa amerlassusaat nalunaarsorneqassap-
put. 2. aamma 3. klassimi nalunaarsuinerit
fagikkaarlugit nalunaarsorneqartassapput.
Nalunaarsuinermi atuartitsinerit vikarinit
aaliangersimasuunngitsunit ingerlanneqartut
ilanngunneqassanngillat. Arkimi ilitsersuut
aamma takuuk.

Ark 4: Angerlarsimaffimmi immersugassaq.
Immersorneqarsinnaasoq:

Arki taanna oqaaseqaasiarlu, immaqalu titar-
tagaq Ark 1-imiittoq, atuartup angerlaatissa-
vai angajoqqaanilu ilagalugit apeqqutit akior-
tussallugit. Arki atuarfiup angerlarsimaffiullu
oqaloqatigiinnerannut nassarneqassaaq.
Arkimi ilitsersuut aamma takuuk.

Ark 5 / 5a / 5b. Iliuusissatut pilersaarusiaq –
oqaloqatigiissutissat. Immersorneqartussaq:

Atuarfiup angerlarsimaffiullu oqaloqatigiin-
neranni atuartut, angajoqqaat ilinniartitsisullu
atuartup nammineerluni anguniagassaanik
nutaanik isumaqatigiissapput aammalu angu-
niagassat taakkua qanoq anguneqarnissaan-
nut iliuusissanik pilersaarusiussallutik. Ark-
ip assinga atuartup angerlaatissavaa. Malu-
giniaruk 2. aamma 3. klassimut qinigassat
marluummata: iliuusissatut pilersaarusiaq
atuartitsissutinut tamanut atuuttoq (Ark 5a)
aappaalu atuartitsissutinut ataasiakkaanut
agguataagaq (Ark 5b). Ilinniartitsisup nam-
mineq sorleq atorniarnerlugu qinigassaraa.
Arkimi ilitsersuut aamma takuuk.

Eqqaamassallugu pingaaruteqarpoq arkit
ataasiakkaat nammineq pisariaqartitassinnut
tulluarsarsinnaagassigit. Eqqaamaannarne-
qassaarli arkit immersugassaasut imarisaat
inatsisitigut peqqussutaammata.



Angajoqqaanut atuartunullu

Atuarfimmi iliuusissatut pilersaarutit, inger-
laavartumik naliliisarneq uppernarsaasiortar-
nerlu pillugit nalunaarummi allaqqavoq atu-
artoq ilinniartitsisuni peqatigalugit nammi-
neq iliuusissaminik pilersaarusiortassasoq.
Tamatumani pineqarpoq atuartup qanoq ili-
orluni anguniakkaminik angusaqarnissaa atu-
artup, angajoqqaat atuarfiullu peqatigiillutik
pilersaarusiortassagaat.

Matumuuna siunertarineqarpoq atuartitsine-
rup ingerlaqqinnissaata pilersaarusiornissaa,
atuartup angajoqqaavisalu siunnersorneqar-
nissaat atuarnerup qanoq ingerlateqqinnis-
saanik kiisalu ilinniartitsisut tunngavissius-
sallugit atuartoq pillugu oqaaseqaasiassamik
ilassutaasunillu oqaaseqaasiornissamik.
Taamatut iliuuseqarneq ukiumut marloriarlu-
ni ingerlanneqartassaaq atuarfiup angerlarsi-
maffiullu oqaloqatigiinnerinut peqatigitillu-
gu. Oqaloqatigiinnissat sioqqullugit atuartup
ilinniartitsisuni peqatigalugit “Ark 1. Atuar-
tup imminut nalilersornera” immersoreersi-
massagaa ilimagineqarsinnaavoq. Tassani
allassimassapput atuartup piffissami tulliut-
tumi anguniagassamisut aaliangiutai. Taak-
kua atuartup angerlaatissavai, Ark 3: Oqaa-
seqaasiaq ilanngullugu. Oqaaseqaasiami
klassip ilinniartitsisuisa atuartup atuarnera-
nik naliliinerat allassimassaaq.

Oqaaseqaasiaq ilinniartitsisut ulluinnarni
atuartitsinerminni ingerlaavartumik nalilii-
neri aallaavigalugit suliaavoq. Ingerlaavar-
tumik naliliinermi atuartup iliuusissamisut
pilersaarutai atuartullu imminut nalilersorsi-
manera tunngavigineqarput.  Immersugassap
ataatungaani atuartitsinerup ingerlanneqarne-
ra pillugu paasissutissiissutit takuneqarsin-
naapput. Malugeqquneqarpoq akunnerit
klassimi atuartitsiviusimasutut ingerlanne-
qarsimasut amerlassusaannut tiimit vikaritut
atuartitsiviusut aamma ilanngunneqarsimam-
mata. Immersugassami “Piffissamik ataqqin-
ninneranut taajumasat”-ni atuartup inortui-
neri allanneqarsimapput.

1. klassimi taamaallaat oqaaseqaasiaq tun-
niunneqartartussaavoq. Tassani nalilersor-
neqartartussaapput atuartup inuttut, inooqati-
giinnikkut, oqaatsitigut, paasinnittaatsikkut
timikkullu inerikkiartornera.

2. aamma 3. klassimi oqaaseqaasiami atuar-
titsissutaasut atuartitsissutaasullu imminnut
qanitariissut tamarmik nalilersuiffigineqar-
tartussaapput ukuusut: kalaallit oqaasii, qal-
lunaat oqaasii, inuiaqatigiilerineq, upperisar-
siorneq isumalioqqissaarnerlu, matematikki,
pinngortitalerineq, inuttut inerikkiartorneq
aammalu sumiiffinni ataasiakkaani toqqagas-
sat. Sumiiffinni ataasiakkaani toqqagassani
sammineqartarput assassorneq ilusilersuiner-
lu, eqqumiitsuliorneq illussanillu titartaaneq,
timersorneq silamilu inuuneq aammalu eri-
narsorneq, aalaatsit isiginnaartitsinerlu.

Kiisalu ilassutaasumik oqaaseqaatit aamma
ilanngunneqartussaapput. Tassani ilinniartit-
sisut atuartup atuarfimmi sulinera, inuttut
inooqataasutullu inerikkiartornera aammalu
klassimi inooqataanermut akuunera oqaa-
seqarfigisassavaat.

Atuarfiup angerlarsimaffiullu oqaloqatigiin-
neranni oqaloqatigiit iliuusissatut pilersaa-
rummik piffissami tulliuttumi atuuttussamik
isumaqatigiittassapput. Iliuusissatut pilersaa-
rutit taakkua immersuiffissamut taakkunun-
nga sanaasumut, Ark 5/5a/5b-nut, allattor-
neqassapput atsiorneqarlutillu.

Angajoqqaat ilinniartitsisunik atuarfimmillu
attaveqarnissaminnut tamatigut tikilluaqqu-
neqarput atuartut atuarnerannik naliliinermik
annertunerusumik paasisaqarusukkunik. 


